KHUTBAH AIDILFITRI 1442H/ 2021M

KASIH SAYANG DALAM KELUARGA

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan kita melaksanakan segala perintah dan meninggalkan
segala larangan-Nya. Mudah-mudahan kita sekeluarga diberkati Allah di dunia dan

akhirat.
Kaum keluargaku yang dirahmati Allah Subhanahu wa Taala,

Hari ini, kita bersama-sama menunaikan solat sunat aidilfitri secara berjemaah
dirumah dengan mengucapkan takbir, tasbih dan tahmid bagi mengagungkan Allah

Subhanahu wa Taala.



Aidilfitri merupakan sambutan yang berulang setiap tahun, hari untuk
menjamu selera serta bergembira, setelah sebulan berpuasa. la juga menjadi lambang
kembalinya hamba kepada fitrah dan kesucian. Antara ganjaran tertinggi puasa

Ramadan ialah pengampunan dosa yang terdahulu.

Kaum keluargaku yang dirahmati Allah Subhanahu wa Taala,

Dalam keluarga ini, ayah dan ibu mempunyai peranan dan tanggungjawab,
namun anak-anak juga pun mempunyai peranan dalam keluarga. Antara peranan
dan tanggungjawab anak-anak ialah taat kepada ayah dan ibu. Setiap anak-anak
wajib menghormati dan memuliakan ayah dan ibu. Pengorbanan dan jasa ayah dan
ibu dalam mengasuh, membesar, mendidik dan melengkapkan setiap keperluan
anak dengan penuh kesabaran, keikhlasan dan rasa kasih sayang yang tidak pernah
berbelah bagi. Jadilah seorang anak soleh yang kasih dan cinta serta berbakti

kepada ayah dan ibu sepanjang hayatnya.

Sesungguhnya ayah dan ibu tidak mengharapkan balasan wang ringgit serta
kemewahan daripada kamu semua, sebaliknya hanya mengharapkan perhatian dan
kasih sayang daripada kalian. Rasulullah Sallallahu alaihi wasallam bersabda

dalam hadis riwayat Imam al-Bukhari dan Imam Muslim:

Yang bermaksud: ‘“Seorang lelaki datang kepada Rasulullah shallallahu ‘alaihi
wasallam sambil berkata; “Wahai Rasulullah, siapakah orang yang paling berhak
untuk aku berbakti kepadanya?” Baginda menjawab. “Ibumu.” Dia bertanya lagi;
“Kemudian siapa?” Baginda menjawab: “lbumu.” Dia bertanya lagi; “Kemudian
siapa lagi?” Baginda menjawab: “Ibumu.” Dia bertanya lagi; “Kemudian siapa?”

Baginda menjawab: “Kemudian ayahmu.”

Kaum keluargaku yang dirahmati Allah Subhanahu wa Taala,

Marilah kita bersama-sama berusaha menjadi sebuah keluarga yang bahagia
dengan menunaikan tanggungjawab masing-masing sebagai contoh yang sulung
mengasihi adik-adik, adik-adik perlu menghormati yang lebih tua. Ringankanlah
tulang dalam membantu urusan keluarga sama ada di dapur, halaman rumah, di

kebun atau apa jua perkara yang berkaitan dengan keluarga. Jika ada berlaku



perselisihan faham antara kamu semua, leraikanlah dengan penuh kasih sayang dan
bersatu hatilah sesama kamu. Bak kata pepatah melayu “ air yang dicincang tidak
akan putus. Marilah kita bersama-sama mengamalkan doa ini agar semua ahli

keluarga sentiasa mendapat rahmat Allah Subhanahu wa-Ta’ala.

Yang bermaksud: “ Dan juga mereka yang berdoa: Wahai Tuhan kami,
kurniakanlah kepada kami isteri-isteri kami dan zuriat-zuriat keturunan
kami sebagai penenang hati dan jadikanlah kami imam ikutan bagi orang

yang (mahu) bertakwa.

